
Azərbaycanda növbəti 
bələdiyyə seçkiləri Mərkəzi 
Seçki Komissiyasının (MSK) 
qərarı ilə bu il dekabrın 23-də 
keçiriləcək. Ölkəmizin ictimai-
siyasi həyatında əhəmiyyətli yer 
tutan bu seçkilərin azad, ədalətli 
və şəffaf keçirilməsi üçün zəruri 
addımlar atılmışdır. Seçkilərin 
nəticələrinə əsasən, 15 156 
vətəndaş 1606 yerli özünüidarə 
orqanlarında təmsil olunacaq, 
regionların idarə olunmasında, 
sosial və iqtisadi problemlərinin 
həllində, bütünlükdə, inkişafın 
təmin edilməsi prosesində yaxın-
dan iştirak edəcək. 

Ümumiyyətlə, ötən illər 
ərzində Azərbaycanda yer-
li özünüidarəetmə orqanları 
özünəməxsus inkişaf yolu keçərək 
ölkəmizdə aparılan hərtərəfli 
quruculuq işlərində, o cümlədən 
sosial, iqtisadi, ekoloji və digər 
layihələrin, çoxsaylı regional proq-
ramların reallaşmasında mühüm 
rol oynamışlar. Konstitusiyanın 
qəbulundan sonra ilk bələdiyyə 
seçkiləri keçirilənədək yerli 
özünüidarəetmə ilə bağlı zəruri 
hüquqi baza formalaşdırılmış, 
bələdiyyə seçkilərinin qaydala-
rını, bələdiyyələrin, bələdiyyə 

üzvlərinin və qulluqçularının 
statusunu və fəaliyyət prinsiplərini, 
yerli özünüidarənin maliyyəsinin 
əsaslarını, bələdiyyə əmlakının 
hüquqi rejimini və bir sıra başqa 
mühüm məsələləri tənzimləyən 
qanunvericilik aktları qəbul 
edilmişdir. Xüsusilə qeyd etmək la-
zımdır ki, 1999-cu ildə ilk dəfə ola-
raq demokratik və şəffaf şəkildə 
keçirilmiş bələdiyyə seçkiləri 
nəticəsində yerli özünüidarəetmə 
orqanlarını formalaşdırmış 
Azərbaycan 25 dekabr 2001-ci il 
tarixdə "Yerli özünüidarə haqqın-
da" Avropa Xartiyasına qoşulmuş-
dur. 

Artıq ölkədə tam azad, şəffaf 
və demokratik seçkilər keçirilməsi 
üçün hər cür şərait yaradılmış-

dır. Bu, Azərbaycan hökumətinin 
seçkiləri azad, şəffaf və demokra-
tik keçirmək niyyətini bir daha sü-
but edir. Azərbaycanda seçkilərin 
keçirilməsində artıq böyük təcrübə 
var və ən qabaqcıl təcrübələr 
öyrənilərək tətbiq olunur.  Seçki 
prosesi beynəlxalq standartlara 
uyğun şəkildə təşkil olunmuşdur. 
İldən-ilə daha da təkmilləşən 
seçkilərin keçirilməsi prosesində 
şəffaflıq tam şəkildə təmin edilir və 
vətəndaşlar azad, sərbəst şəkildə 
öz iradələrini ifadə edirlər. 

Seçicilərlə maarifləndirmə 
işlərinin aparılması, seçki hü-
quqları ilə bağlı çoxsaylı sənəd 

nümunələrinin hazırlanması, seçici 
siyahılarının dəqiqləşdirilməsi 
ilə əlaqədar yeni üsulların tətbiq 
edilməsi də ölkəmizdə seçki sis-
teminin təkmilləşdirilməsi ilə bağlı 
həyata keçirilən tədbirlərdəndir. 
Azərbaycanın inkişaf edən 
seçki sistemində demokratik 
ab-havanın, şəffaflığın təmin 
edilməsi üçün müasir informasiya 
texnologiyaları da tətbiq olunur.  
Belə ki, regionda ilk dəfə məhz 
Azərbaycanda seçkinin gedişa-
tının internet vasitəsilə birbaşa 
izlənilməsi sistemi yaradılmışdır. 

Bundan başqa, Azərbaycanda 
dekabrın 23-nə təyin edilmiş 
bələdiyyə seçkiləri ilə bağlı dairə 
seçki komissiyalarına çip oxuyan 

qurğuların paylanılması qarşıdan 
gələn 3 gün ərzində başa çatdı-
rılacaq. MSK-nın sədr müavini 
Rövzət Qasımovun sözlərinə 
görə, proqram təminatı ilə birgə 
çip oxuyan qurğular tam olaraq 
bütün dairə seçki komissiyala-
rına paylanılacaq və bundan 
sonra dairə seçki komissiyaları 
bu qurğuları seçki məntəqələrinə 
paylayacaq. Artıq qurğularla bağlı 
bütün sınaqlar həyata keçiril-
mişdir və bələdiyyə seçkilərinə 
qədər bütün seçki məntəqələri çip 
oxuyan qurğularla təmin oluna-
caq. Azərbaycan hakimiyyətinin 
aşkarlığın daha çox təmin edilməsi 

üçün bütün bu təşəbbüslərə, 
yeniliklərə belə yüksək həssaslıqla 
yanaşması, əlbəttə, bütün dünya-
da alqışlanılır. 

Ötən seçkilərdə olduğu 
kimi, dekabrın 23-də keçiriləcək 
seçkilərə də maraq böyükdür. Yerli 
özünüidarətmə orqanlarında təmsil 
olunmaq istəyən namizədlərin 
sayının çox olması belə deməyə 
əsas verir. Bundan başqa, 
namizədlərin 30 faizdən çoxu qa-
dındır və keçirilən seçkilərdə qadın 
namizədlərin sayı getdikcə artır. 
Eləcə də,  yaşı 20-dən aşağı 300-
dən çox namizəd qeydə alınmışdır. 
Bələdiyyə seçkiləri ilə bağlı 51 737 
nəfər müşahidəçi qeydə alınmış və 
onlardan 1511-i MSK-da qeydiy-

yatdan keçmişdir. Bu, kifayət qədər 
böyük bir göstəricidir və bələdiyyə 
seçkilərinə marağın böyük olduğu-
nu təsdiqləyir. 

Bir çox partiyalar yerli 
özünüidarəetmə orqanlarında 
təmsil olunmaq üçün fəal işti-
rak edirlər. Lakin bəzi partiyalar 
birbaşa funksiyalarını yerinə 
yetirməyə can atmırlar. Məlumdur 
ki, bələdiyyələrin ərazisində 
əhaliyə xidmətlərin keyfiyyətinin 
daha da yüksəldilməsi, yerli 
əhəmiyyətli problemlərin həllinə 
dəstək verilməsi istənilən siyasi 
partiyanın fəaliyyət istiqamətlərini 
təşkil etməlidir. Heç kimə sirr deyil 

ki, hər hansı bir partiya yalnız 
seçkilər vasitəsilə ölkənin ictimai 
və siyasi həyatında iştirak etmək 
istəyini reallaşdıra bilər. Buna görə 
də, bələdiyyə seçkilərində iştirak 
etməyən hər hansı siyasi partiya-
nın mövcudluğu sual altına düşür 
və cəmiyyətin siyasi sistemində 
normal fəaliyyət göstərmək imkan-
larından məhrum olur. 

Hazırda ölkəmizdə seçkiqaba-
ğı mühit normaldır, ictimai-siyasi 
sabitlik, demokratik və şəffaf seçki 
sistemi mövcuddur. Azərbaycanın 
beynəlxalq standartlara cavab 
verən seçki qanunvericiliyi var və 
bu Seçki Məcəlləsi ilə azad, şəffaf 
və demokratik seçkilər keçirmək 
tam mümkündür. Mövcud siyasi 

reallığa tərs münasib fikirlər və 
iddialar bəzi siyasi partiyaların 
gücsüzlüyünün gizlədilməsinə 
hesablanmışdır.

Ümumiyyətlə, hər bir dövlətdə 
seçkilər onun imicinə çox  ciddi 
təsir göstərir. Bu baxımdan 
Azərbaycan dövləti və ictimaiyyəti 
hər zaman seçkilərə böyük önəm 
verir. Mütəxəssislərin sözlərinə 
görə, ölkə Konstitusiyası, Seçki 
Məcəlləsi və bir sıra digər norma-
tiv hüquqi aktlar, həmçinin MSK-
da qəbul olunan qərarlar seçki 
prosesinin qanunlar çərçivəsində 
şəffaf keçirilməsinin təmin olun-
masına yönəldilmişdir. Müasir 
texnologiyaların imkanlarından 
istifadə etməklə seçki prosesinin 
izlənməsi və digər mütərəqqi 

addımlar da təqdirəlayiq hal kimi 
alqışlanır. Bundan əlavə, azad 
və ədalətli seçkilərin keçirilməsi 
həmişə dövlət rəhbərliyinin prinsi-
pial mövqeyi olmuşdur. 

Prezident İlham Əliyev 
seçkilərin demokratik, azad 
və şəffaf şəkildə keçirilməsi 
məsələsini həmişə diqqət 
mərkəzində saxlayır. Ötən seçki 
proseslərinin nəticələri bir daha 
nümayiş etdirmişdi ki, seçki 
qanunvericiliyinin və praktikasının 
beynəlxalq standartlara tam uyğun 
 olması istiqamətində Azərbaycan 
hakimiyyəti tərəfindən bütün zəruri 
addımlar atılır. Seçkilərin azad, 
şəffaf və demokratik şəraitdə 
keçirilməsini nüfuzlu beynəlxalq 
müşahidəçilər də bildirirlər. 
Azərbaycan xalqının iradəsini 
əks etdirmiş bütün seçkilər 
ölkəmizdə demokratik, hüquqi 
dövlət quruculuğu prosesinin artıq 
dönməz xarakter aldığını bir daha 
təsdiqləmişdir. Bu baxımdan 23 
dekabr bələdiyyə seçkilərinin də 
yerli idarəetmə demokratiyasının 
daha da güclənməsinə və  inkişaf 
etməsinə öz güclü töhvəsini 
verəcəyinə inam böyükdür.  

“Xalq qəzeti”

Bələdiyyə seçkiləri yerli idarəetmə 
demokratiyasını daha da gücləndirəcək

Azərbaycanda bələdiyyələrin yaranması, 
formalaşdırılması və hüquqi bazası ulu öndər 
Heydər Əliyevin adı ilə bağlıdır. Məhz ümummilli 

liderin fəaliyyəti dövründə – 1995-ci il  noyabrın  
12-də qəbul edilmiş yeni Konstitusiyada ilk dəfə olaraq 
bələdiyyələrin hüquqi statusu qanun çərçivəsində 
müəyyənləşdirildi. Demokratiyanın həyata keçirilməsinə 
zəmin yaradan və siyasi-iqtisadi cəhətdən müstəsna 
əhəmiyyət kəsb edən yerli özünüidarə orqanlarının 
– bələdiyyələrin yaradılmasının Konstitusiyada öz 
əksini tapması dövlət-vətəndaş münasibətlərində 
yeni mərhələnin əsasını qoydu. Dekabrın 23-də 
keçiriləcək demokratik və şəffaf bələdiyyə seçkilərinin 
yerli özünüidarətmə hakimiyyətinin günün tələbləri 
səviyyəsində güclənməsinə şərait yaradacağı da şübhə 
doğurmur. 

Bölgələrdə bələdiyyə seçkisinə hazırlığın son 
mərhələsi demokratik qaydada davam edir

Ötən illərdə qabaqçıl dünya 
təcrübəsini və ölkəmizin ictimai-
siyasi özəlliklərini nəzərə almaqla 
yaradılmış və təkmilləşdirilmiş Seçki 
Məcəlləsi və digər hüquqi sənədlər, 
Mərkəzi Seçki Komissiyasının 
təlimat və tövsiyələri, paytaxtda və 
regionlarda keçirilən maarifləndirici 
seminarlar bələdiyyə seçkisinə 
hazırlığın demokratik şəraitdə və 
mütəşəkkil qaydada aparılmasına 
zəruri təminat yaratmışdır. 
Bölgələrdə də mühüm siyasi 
kampaniya yüksək vətəndaş fəallığı 
şəraitində, ölkədə aparılan siyasi 
islahatların ruhuna və tələblərinə 
uyğun  atmosferdə davam edir.

Müsahibimiz 90 saylı Ağdaş 
Dairə Seçki Komissiyasının sədri 
Nurəddin Nəsibov  dairənin əhatə 
etdiyi ərazi üzrə aparılan hazırlıq 
işləri barədə bildirdi:

– Bir həftədən sonra ölkəmizin 
həyatında mühüm siyasi hadisə 
olacaq bələdiyyələrə seçki ilə 
əlaqədar bizim dairədə və onun 
ərazisindəki bütün məntəqələrdə 
fəaliyyət Seçki Məcəlləsinin tələbləri 
əsas götürülməklə, Mərkəzi Seçki 
Komissiyasının hazırlanıb təsdiq 
etdiyi təqvim planına uyğun ardıcıl, 
sistemli və mütəşəkkil qaydada 

gerçəkləşdirilməkdədir.
Seçkilərin azad, ədalətli və 

şəffaf keçirilməsi üçün mühüm 
mərhələlər olan seçici siyahılarının 
dəqiqləşdirilməsi, normativ-hüquqi 
bazanın təkmilləşdirilməsi, seçicilər 
də daxil olmaqla bütün seçki 
subyektlərinin maarifləndirilməsi, 
namizədlərin irəli sürülməsi və qeydə 
alınması, bərabər şərtlərə əsaslanan 
seçkiqabağı təşviqat imkanının 
yaradılması, müşahidəçilər, 
kütləvi informasiya vasitələri 
nümayəndələrinin fəaliyyəti üçün 
sərbəst və maneəsiz şəraitin təmin 
edilməsi, seçki günü səsvermənin 
təşkili ilə əlaqədar prosedurlara 
düzgün əməl olunması və Seçki 
Məcəlləsində nəzərdə tutulmuş 
bütün digər vəzifələr xüsusi 
dəqiqliklə yerinə yetirilmişdir.

Seçkilərin azad və ədalətli 
keçirilməsi üçün seçici siyahıları 
ən vacib sənədlərdən biridir. Seçki 
Məcəlləsində nəzərdə tutulduğu 
kimi, ilin əvvəllərindən etibarən seçici 
siyahılarının dəqiqləşdirilməsinə start 
verilmiş, ilk növbədə, məntəqə seçki 
komissiyalarının üzvləri müvafiq 
seçici siyahısını dəqiqləşdirmişlər.

Seçki komissiyalarının müvafiq 
qurumlarla əməkdaşlıq şəraitində 

ardıcıl və intensiv şəkildə aparılan 
genişmiqyaslı və əhatəli fəaliyyəti 
nəticəsində son seçkilərdə olduğu 
kimi, indiki bələdiyyə seçkisi ilə 
əlaqədar da seçici siyahılarının 
dəqiqliklə və yüksək keyfiyyətlə 
hazırlanmasına nail olunmuşdur. 90 
saylı Ağdaş seçki dairəsi üzrə 40 min 
486 nəfər seçici qeydə alınmışdır. 
Qarşıdakı seçkidə 581 nəfər ilk 
dəfə səs verəcək. Adı siyahıya daxil 
edilənlərdən 3 nəfərin yaşı isə     
100-dən çoxdur.

Bugünədək bələdiyyə seçkiləri 
ilə əlaqədar 90 saylı Ağdaş seçki 
dairəsinin əhatə etdiyi 40 seçki 
məntəqəsi tam hazırlanmış, 10 
seçki məntəqəsində veb-kamera 
quraşdırılmışdır. Məntəqələrin 
ərazisində standart ölçüdə lövhələr 
vurulmuş, namizədlərin görüş 
keçirmələri üçün açıq və qapalı 
yerlər ayrılmışdır. Bələdiyyə 
seçkiləri ilə əlaqədar 90 saylı 
Ağdaş seçki dairəsi üzrə 511 

namizəd qeydə alınmışdır. Seçkiləri 
izləmək üçün indiyədək 419 yerli 
müşahidəçi qeydiyyatdan keçmişdir. 
Ümumiyyətlə, dairə üzrə bütün seçki 
məntəqələri seçkilərə tam hazır 
vəziyyətdədir.

95 saylı Tərtər Seçki Dairəsində 
də bələdiyyə seçkisinə hazırlıq 
eyni qaydada aparılmış, bütün 
zəruri prosedurlar müvafiq 
qanunların tələbləri əsasında 
və mövcud qaydalara  istinad 
olunmaqla gerçəkləşdirilmiş, siyasi 
fəallıqla müşayiət olunmuşdur. 
DSK-nın sədri Həmid Mehdiyev 
hazırlıq işlərinin gedişi barədə 
dedi:

– Ərazidəki 37 məntəqə 
texniki-təşkilati baxımdan 
əvvəlcədən seçkiyə tam hazır 

vəziyyətə gətirilmişdir. Seçkidə 
iştirak edəcək 37 min 25 nəfərin 
adları dəqiqləşdirilmiş, siyahılar 
məntəqələrin qaşısından asılmış, 
hər bir seçicinin yaşadığı ünvana 
bildirişlər çatdırılmışdır. 822 nəfər 
seçkidə ilk dəfə iştirak edəcəyindən 
onlara əlavə izahat verilmişdir. Yaşı 
80–100 arasında olan seçicilərin 
səsvermə günü məntəqələrə necə 
gələcəklərinə də nəzər yetirilmişdir.

Budəfəki seçkidə iştirak etmək 
üçün 666 nəfər namizədliyini irəli 
sürmüş,1 nəfər istisna olunmaqla 
hamısı səsə qoyulmaq hüququ 
qazanmışdır. Namizədlərin üçdə biri 
4 siyasi partiya tərəfindən dəstəklənir, 
452 nəfər isə bələdiyyə üzvü 
seçilmək üçün seçicilər arasında olan 
nüfuzuna inam bəsləyir.

Bütün namizədlərin təşviqat 
aparması, seçicilərlə görüşlər 
keçirməsi təmin edilmişdir. Seçkini 
müxtəlif siyasi və ictimai qurumları 
təmsil edən 400-dək müşühidəçi 

izləyəcək. Məntəqələrdə veb-
kameralar prosesin aşkarlığını qeydə 
alacaq. Artıq səsvermə bülletenləri 
çap olunmuşdur, səsvermə günü 
məntəqələrə çatdırılacaq. Digər 
avadanlıq və vasitələr də yerbəyer 
edilmişdir.

Səsvermənin lazımi texniki 
hazırlıq, şəffaflıq, aşkarlıq və siyasi 
fəallıq şəraitində keçirilməsi, ortaya 
çıxacaq məsələlərin operativ həll 
edilməsi üçün bütün tədbirlər 
gündəmə gətirilmişdir. Bütün 
məntəqələrdə səsvermə üçün zəruri 
tələblərə tam əməl edilməklə son 
hazırlıq aparılır.

Ziyəddin SULTANOV,
“Xalq qəzeti”

Görüşdə çıxış edən YAP Gəncə 
şəhər təşkilatının sədri, millət vəkili Naqif 
Həmzəyev demokratik sivil ölkə olan 
Azərbaycanda bələdiyyələrin xüsusi 
rolundan danışıb. Millət vəkili qeyd edib 
ki, bələdiyyələrin ölkəmizdə formalaşması 
xalqımızın ümummilli lideri Heydər Əliyevin 
adı ilə bağlıdır. Ulu öndərin siyasi kursunu 
uğurla həyata keçirən Yeni Azərbaycan 
Partiyasının Sədri, ölkə Prezidenti 
İlham Əliyevin apardığı uğurlu siyasət 

nəticəsində, ölkəmizdə yerli özünüidarə 
orqanları olan bələdiyyələrin fəaliyyətinin 
genişlənməsi, inkişafı üçün münbit şərait 
yaranıb. Xalqa xidmət prinsipini prioritet 
kimi seçki proqramlarında əsas götürən 
Yeni Azərbaycan Partiyası "Xalq üçün" 
şüarı ilə bələdiyyə seçkilərində fəal  iştirak 
edəcək.

Millət vəkilləri Pərvin Kərimzadə 
və Musa Quliyev çıxış edərək, ölkənin 
idarə olunmasında bələdiyyə üzvlərinin 
üzərinə düşən vəzifələrdən danışıb, 
ötən illər ərzində böyük təcrübə qazanan 
bələdiyyələrin fəaliyyətində nəzərəçarpacaq 
dərəcədə irəliləyişlər hiss edildiyini bildiriblər. 
Natiqlər vurğulayıblar ki, dövlət tərəfindən 
özünüidarəetmə orqanlarının fəaliyyətinə 
diqqət, son bələdiyyə seçkilərində gənclərin, 

qadınların burada təmsil olunması 
bələdiyyələrin fəaliyyətinə yüksək səviyyədə 
təsir göstərib.

I qrup Qarabağ müharibəsi veteranı 
Rauf Qənbərov, təbliğatçılardan Hüseyn 
Budaqov, Şahin Quliyev Azərbaycan 
Respublikasının Prezidenti İlham Əliyevin 
apardığı uğurlu siyasət nəticəsində 
ölkəmizdə yerli özünüidarə orqanları olan 
bələdiyyələrin fəaliyyətinin genişlənməsinə 
verilən dəstəyin əhəmiyyətini qeyd ediblər. 

Bildirilib ki, bələdiyyə seçkilərinin ədalətli, 
şəffaf, seçki qanunvericiliyinə uyğun 
formada həyata keçirilməsi üçün bütün 
şərait yaradılıb.

Gəncə şəhər Kəpəz Bələdiyyələri üzrə 
namizədlikləri irəli sürülmüş Elnur Həsənov 
və Naciyə Əliyeva bələdiyyələrin rolunun 
artmasının vacibliyindən, qarşıda duran 
vəzifələrdən danışıblar. Namizədlər ölkə 
Prezidenti İlham Əliyevin daim diqqət 
və qayğısını öz üzərlərində hiss edən 
gəncəlilərin əvvəlki seçkilərdə olduğu 
kimi, bələdiyyə seçkilərində də böyük 
fəallıq və coşqu nümayiş etdirəcəklərini, 
bu siyasi kampaniyanın yüksək səviyyədə 
keçirilməsinə nail olacaqlarını bildiriblər.

“Xalq qəzeti”

Müstəqil Azərbaycan dövlətinin demokratik siyasi 
sisteminin önəmli təsisatlarından olan bələdiyyələrə 
növbəti seçki ilə bağlı hazırlıq tədbirləri son mərhələyə 

daxil olmuşdur. Ölkəmizdə bələdiyyələrin fəaliyyətə 
başlamasının 20-ci ildönümünə təsadüf edən budəfəki seçki 
marafonu zəngin təcrübə və siyasi fəallıq şəraitində finişə 
yaxınlaşır.

Gəncəlilər bələdiyyə 
seçkilərində fəal 
iştirak edəcəklər

Dekabrın 23-də Azərbaycanda keçiriləcək bələdiyyə seçkilərinin təbliğat-
təşviqat kampaniyası çərçivəsində Yeni Azərbaycan Partiyasi Gəncə 
şəhər təşkilatı Seçki Məcəlləsinin tələblərinə uyğun olaraq növbəti 

görüş keçirib.

